
ER LA DUMENGIANeuchâtel festivescha ses milli onns
Citad da studis averta ed europeica

DA GUIU SOBIELA-CAANITZ

■ Ils 24 d’avrigl 1011 ad Arle (oz Ar-
les) en Provenza, lezza giada chapi-
tala da Burgogna, ha retg Rudolf (†
1032) regalà a sia dunna «novum cas-
tellum regalissimam sedem» («il
possess roial a Neuchâtel»). «1214
era la populaziun dal lieu vegnida im-
purtanta avunda per obtegnair ina brev
da libertad da lur dus signurs, Duri III
(† 1225) e Bertold († 1260) tenor ils
usits da Besançon [en Franche-Com-
té]; lezza brev muntava ina vaira renco-
nuschientscha da la communitad cita-
dina da Neuchâtel»*. Questa ha cum-
battì per ses dretgs durant ils tschien-
taners suandants. Enturn 1530 ha’la
acceptà la refurmaziun, sa faschend va-
lair envers ils signurs restads catolics
che han surpiglià 1618 il titel da prin-
zis suverans. 1685 ha il retg da Fran-
tscha scumandà da pratitgar il prote-
stantissem en ses reginam; il principadi
ha lura beneventà var 18 000 fugitivs
ughenots. 1707 è la dinastia dals prin-
zis morta ora; la dretgira dal principa-
di, per liberar il pajais da l’influenza
franzosa, ha elegì prinzi in monarc pro-
testant, il retg da Prussia. 1814 han ils
burgais giavischà da vegnir in chantun
svizzer; quai ha acceptà la dieta confe-
derada e confermà il congress da Vien-
na. 1848 ha il chantun proclamà la re-
publica; 1857 ha la mediaziun da las
pussanzas europeicas persvas la Prussia
da renunziar al principadi.

Ina gruppa da teater
surmunta il Giura

Neuchâtel dumbra oz passa 32 000 ol-
mas. La citad festivescha ses milli onns
cun il teater al liber d’Audincourt
(15 000 olmas). Pertge gist questa ci-
tad da Franche-Comté en il circul da
Montbéliard, sper il cunfin dal chan-
tun Giura? 1397 ha la dinastia da
Württemberg ertà il contadi da Mont-
béliard; quest è restà en possess da la fa-
miglia che l’ha cedì a la Frantscha pir
1801. Cun la refurmaziun è la regiun
vegnida in’enclava protestanta tranter
ils possess da Habsburg en l’Alsazia dal
sid e la Franche-Comté. Ils luterans da
l’anteriur contadi fan pia part da la mi-
noritad evangelica en Frantscha; quai è
in liom dapli cun Neuchâtel. Il «Théâ-
tre de l’Unité» d’Audincourt ha gia
giugà cun 1600 acturas ed acturs ils 23
da zercladur 2002, «journée jurassien-
ne» da l’Expo 02. Uss a Neuchâtel ar-

ranscha’l «spectacles de rue» sin la stga-
la libra da la chasa-cumin, venderdi 29
a las 18.30, sonda 30 e dumengia 1. da
matg a las 17.00, lura venderdi 6 da
matg a las 18.30, sonda 7 e dumengia
8 a las 17.00.

Tradiziun ospitaivla
Sin ina charta geografica da la Svizra
occupan Neuchâtel e ses chantun ina
posiziun perifera, sper il cunfin dal pa-
jais. Ma la citad ha arranschà sia festa
da milli onns tenor in’idea generala fitg
clera: Ella sezza e ses chantun èn enra-
gischads amez l’Europa, sper la via al
pe dal Giura fin a la Savoia, ma colliada
cun l’autra vart da la chadaina tras la
Val da Travers. Da Neuchâtel era cuss.
fed. Max Petitpierre (1899–1994); ma
il figl forsa il pli renumà da Neuchâtel,
quinà da Petitpierre, è stà Denis de
Rougemont (1906–1985), filosof dal
federalissem europeic ed ecologic. Da-
pi il temp dals ughenots beneventa
Neuchâtel adina puspè gruppas immi-
gradas, saja quai persunas smana-
tschadas da la terrur franzosa
1793–1795, lavurers da l’Italia dal
nord en il 19avel tschientaner, lura da
l’Italia dal sid, la Spagna ed il Portugal,
a la fin dal 20avel era dal Balcan. La cu-
minanza giudaica da La Chaux-de-
Fonds ha s’occupada da fugitivs durant
la Segunda guerra mundiala. Ina quar-
ta part da la populaziun chantunala
d’oz n’è betg svizra; ina quarta part da
lezs esters è naschida ed ha adina vivì
en Svizra. Ina quarta part da las mari-
daglias è binaziunala. Il chantun ha

mess ad ir in servetsch da la coesiun
tranter culturas per promover l’inte-
graziun da la populaziun estra; ella ha
creà il premi «Salut l’étranger!» per per-
sunas u uniuns activas en quest regu-
ard.

Fidanza en il futur
L’occurrenza suprema da la festa è il Di
da l’Europa, glindesdi 9 da matg, de-
ditgà a las vistas da la citad e dal chan-
tun aifer la Svizra e l’Europa. Ina giu-
ventetgna citadina da var 400 vischinas
e vischins da damaun iniziescha las de-
battas en l’aula da l’«Université des Jeu-
nes Rives». Da las 13.30 a las 15.00 dis-
cutescha lezza giuventetgna, e mo lez-
za, cun Michael Reiterer, ambassadur
da l’UE a Berna, e cuss. naz. Andreas
Gross (ZH), commember da l’Assam-
blea parlamentara dal Cussegl da
l’Europa, sut la direcziun da Matthieu
Lavoyer, student d’istorgia. A las 15.30
survegnan scolaras e scolars dal gimna-
si Jean Piaget premis per lur retschert-
gas davart l’Europa. Da las 15.45 a las
16.30 pon ins discutar libramain cun
cuss. naz. Gross davart las relaziuns da
la giuventetgna cun l’integraziun euro-
peica. A las 17.00, adina en l’aula, ent-
schaiva la festa dals milli onns. Da las
17.17 a las 18.00 referescha l’istoricher
Jean-Pierre Jelmini, oriund da la Val da
Travers, davart il passà da la citad e da
la regiun; i suonda ina debatta cun il
public. Suenter ina marenda referescha
pres. fed. Micheline Calmy-Rey à las
19.30 davart «ils territoris novs da las
corporaziuns da dretg public». Sin
quai, da las 20.00 a las 21.30 discu-
tesch’ins davart «Neuchâtel e ses terri-
toris novs»: La rait da citads dal Giura,
il partenadi tranter Besançon (oz
strusch 120 000 olmas) e Neuchâtel,
las fusiuns da vischnancas e da chan-
tuns, l’idea d’ina regiun dal Giura sur
ils cunfins, il spazi europeic e la Svizra,
t. a. cun cuss. guv. Claude Nicati (NE),
pres. communal Laurent Kurth (La
Chaux-de-Fonds) e cuss. naz. Christa
Markwalder (Burgdorf/BE). I na sa
tracta pia betg mo da commemorar,
mabain era da sa pinar cun fidanza per
l’avegnir.

* Jean-Pierre Jelmini en: Marco Jorio (ed.), Di-
zionario storico della Svizzera, tom 9. Lucarn
(Armando Dadò,ISBN 978-88-8281-277-5) 2010,
p. 97, chavazzin «Neuchâtel».

Funtauna:
Maison de l’Europe transjurassienne
(www.neuchatelmilleansdeurope.ch)

